ურთიერთთანამშრომლობის მემორანდუმი
საჯარო სამართლის იურიდიულ პირს - შემოსავლების სამსახურსა და საჯარო სამართლის იურიდიულ პირს - სოციალური მომსახურების სააგენტოს შორის
ქ. თბილისი                                                                                                           ___  აგვისტო, 2020 წ.

ერთი მხრივ, საქართველოს ფინანსთა სამინისტროს მმართველობის სფეროში შემავალი საჯარო სამართლის იურიდიული პირი - შემოსავლების სამსახური (შემდგომში - სამსახური), წარმოდგენილი სამსახურის უფროსის, ლევან კაკავას მიერ,
და
მეორე მხრივ, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული საჯარო სამართლის იურიდიული პირი - სოციალური მომსახურების სააგენტო (შემდგომში - სააგენტო), წარმოდგენილი სააგენტოს დირექტორის მოვალეობის შემსრულებლის, გიორგი წოწკოლაურის მიერ, 
შემდგომში ერთობლივად წოდებულნი, როგორც მხარეები, ხოლო ცალ-ცალკე, როგორც მხარე,
„პერსონალურ მონაცემთა დაცვის შესახებ“ საქართველოს კანონის მე-5 მუხლის „გ“ და „ზ“ ქვეპუნქტების, საქართველოს საგადასახადო კოდექსის 51-ე მუხლის, „გადასახადების ადმინისტრირების შესახებ“ საქართველოს ფინანსთა მინისტრის 2010 წლის 31 დეკემბრის №996 ბრძანების 51-ე მუხლის მე-7 პუნქტის შესაბამისად, წინამდებარე მემორანდუმით ვთანხმდებით შემდეგზე:
მუხლი 1. მემორანდუმის მიზანი
მემორანდუმის მიზანია, სააგენტოსგან მემორანდუმით გათვალისწინებული მონაცემების მიღება, სამსახურის მიერ მისთვის საქართველოს კანონმდებლობით დაკისრებული უფლება-მოვალეობების სრულფასოვნად განხორციელების ხელშეწყობისთვის, მათ შორის, გადასახადების ადმინისტრირების პროცესში სწორი და ეფექტიანი რისკის კრიტერიუმების შესამუშავებლად და სამართავად.  

მუხლი 2. მემორანდუმის საგანი
1. წინამდებარე მემორანდუმის საფუძველზე, სააგენტო, სასყიდლის გარეშე, სამსახურს, დროის რეალურ რეჟიმში (ONLINE), ვებ-სერვისის საშუალებით მიაწვდის ინფორმაციას იმ სოციალურად დაუცველი პირების შესახებ, რომლებიც შემოსავლების სამსახურის ერთიან ელექტრონულ ბაზაში რეგისტრირებულნი არიან დამატებული ღირებულების გადასახადის (დღგ) გადამხდელად ან/და წარმოადგენენ „მეწარმეთა შესახებ“ საქართველოს კანონით განსაზღვრული  წესით რეგისტრირებული იურიდიული პირის დამფუძნებელს ან/და ხელმძღვანელობაზე/წარმომადგენლობაზე უფლებამოსილ პირს.
2. ამ მუხლის პირველი პუნქტით გათვალისწინებული წესით, სააგენტოს მიერ სამსახურს მიეწოდება სოციალურად დაუცველი პირის შესახებ შემდეგი ინფორმაცია:
ა) სახელი და გვარი;
ბ) პირადი ნომერი;
გ) ფაქტობრივი მისამართი;
დ) მობილური ტელეფონის ნომერი;

        3. ინფორმაციის გაცვლის პირველ ეტაპზე მოხდება სამსახურის ერთიანი ელექტრონული ბაზის მიხედვით დღგ-ის გადამხდელად რეგისტრირებული ყველა პირის, დღგ-ის გადამხდელი იურიდიული პირის დამფუძნებლების, ხელმძღვამელობაზე/წარმომადგენლობაზე უფლებამოსილი პირების შესახებ ინფორმაციის ერთჯერადი გადამოწმება. ხოლო, შემდეგ ეტაპზე ინფორმაციის გაცვლა მოხდება ყველა ახალი რეგისტრაციის შემთხვევაზე.
მუხლი 3. მხარეთა უფლება-მოვალეობანი
1. მემორანდუმით ნაკისრ ვალდებულებებს მხარეები ასრულებენ კეთილსინდისიერების, მხარეთა ურთიერთთანამშრომლობისა და გულისხმიერების პრინციპებზე დაყრდნობით. მხარეები ვალდებულნი არიან, მჭიდროდ ითანამშრომლონ ერთმანეთთან და ხელი შეუწყონ ერთმანეთს (კონსულტაციის გაწევით, საჭირო ინფორმაციის მიწოდებით, ურთიერთდახმარების სხვა ფორმებით და სხვა) მემორანდუმით ნაკისრი ვალდებულებების შესრულებისა და მომსახურების გაუმჯობესების მიზნით.
2. მხარეები იღებენ ვალდებულებას, მემორანდუმის ფარგლებში, ერთობლივი საქმიანობის დაგეგმვისთვის და ცალკეული გადაწყვეტილებების შესასრულებლად, საჭიროების შემთხვევაში, გამოყონ შესაბამისი კვალიფიკაციის თანამშრომელი/თანამშრომლები.
3. სამსახური ვალდებულია სააგენტოსგან მიღებული ინფორმაცია გამოიყენოს მხოლოდ კანონმდებლობით განსაზღვრულ უფლება-მოვალეობათა განხორციელებისას, არ დაუშვას სააგენტოს მონაცემთა ბაზაზე მესამე პირთა დაშვება (წვდომა), ამ ინფორმაციის მესამე პირებისათვის გადაცემა, გადაცემის მიზნით დამუშავება/სისტემატიზაცია ან/და სხვაგვარი ხელმისაწვდომობა, როგორც მემორანდუმის მოქმედების განმავლობაში, ისე მისი შეწყვეტის შემდგომ, გარდა საქართველოს კანონმდებლობით გათვალისწინებული შემთხვევებისა.
მუხლი 4. მხარეთა კომუნიკაციის პირობები
1. მემორანდუმის ფარგლებში მხარეთა შორის კომუნიკაცია ხორციელდება შეტყობინების იურიდიულ მისამართზე/ელექტრონული ფოსტის მისამართზე გაგზავნით ან/და ელექტრონული დოკუმენტბრუნვის სისტემის საშუალებით.
[bookmark: _GoBack]2. ამ მუხლის პირველი პუნქტის მიზნებისთვის, სამსახურის ელექტრონული ფოსტის მისამართია:  api-support@rs.ge, ხოლო სააგენტოს ელექტრონული ფოსტის მისამართია: (დასამატებელია)
მუხლი 5. მემორანდუმში ცვლილებების და დამატებების შეტანა
წინამდებარე მემორანდუმში ნებისმიერი ცვლილება, შესწორება და დამატება იურიდიულ ძალას იძენს მხოლოდ მხარეთა მიერ მისი წერილობითი ფორმით შეთანხმებისა და ხელმოწერის მომენტიდან.
მუხლი 6. მემორანდუმის მოქმედების ვადა და მისი შეწყვეტის საფუძვლები
1. მემორანდუმი ძალაში შედის მხარეთა მიერ ხელმოწერის მომენტიდან და მოქმედებს განუსაზღვრელი ვადით.
2. მემორანდუმის შეწყვეტის საფუძვლებია:
ა) მხარეთა წერილობითი შეთანხმება;
ბ) ერთ-ერთი მხარის მიერ მემორანდუმის ცალმხრივად შეწყვეტა, მეორე მხარისათვის 1 (ერთი) თვით ადრე წერილობითი შეტყობინების გაგზავნის გზით;
გ) საქართველოს კანონმდებლობით გათვალისწინებული სხვა შემთხვევები.
მუხლი 7. სხვა დებულებები
1. საკითხებს, რომელიც არ არის განსაზღვრული წინამდებარე მემორანდუმით, მხარეები წყვეტენ ურთიერთშეთანხმებით, საქართველოს კანონმდებლობით დადგენილი წესით.
2. მემორანდუმი შედგენილია ქართულ ენაზე, თანაბარი იურიდიული ძალის მქონე 2 (ორი) ეგზემპლარად, რომელთაგან თითო ეგზემპლარი ბარდება თითოეულ მხარეს.

